
MALAYSIA DIPILIH SEBAGAI AHLI MAJLIS INTERNATIONAL ORGANIZATION
FOR MARINE AIDS TO NAVIGATION (IALA)

Singapura, 20 Februari 2025 — Kementerian Pengangkutan Malaysia dengan
sukacitanya mengumumkan bahawa Malaysia telah berjaya dipilih sebagai Ahli Maijlis
International Organization for Marine Aids to Navigation (IALA) bagi penggal 2025-
2027. Pemilihan ini telah berlangsung semasa Perhimpunan Agung Pertama |IALA
yang diadakan di Pusat Konvensyen & Pameran Suntec, Singapura, mulai 18 hingga
21 Februari 2025.

Delegasi Malaysia ke Perhimpunan Agung ini diketuai oleh YB Loke Siew Fook,
Menteri Pengangkutan Malaysia, yang telah mengambil bahagian secara aktif dalam
perbincangan dengan rakan sejawat antarabangsa bagi memperkukuh agenda
maritim negara. Pemilihan Ahli Majlis telah diadakan pada 20 Februari 2025 dengan
penyertaan 38 Negara Ahli yang mengundi bagi memilih seorang Presiden, seorang
Naib Presiden serta 23 Ahli Majlis yang akan menentukan hala tuju strategik IALA

untuk tempoh tiga tahun akan datang.

Pemilihan Malaysia sebagai Ahli Majlis IALA mencerminkan usaha proaktif negara
dalam menyumbang kepada pembangunan bantuan navigasi maritim (AtoN) serta
mempromosikan operasi maritim yang selamat, terjamin dan lestari. Sebagai Ahli
Majlis, Malaysia akan terus menyokong dan memperkenalkan penyelesaian baharu
dalam navigasi maritim, seperti penggunaan teknologi digital dan amalan mesra alam,

selaras dengan usaha kelestarian global.

IALA, yang ditubuhkan pada tahun 1957, merupakan organisasi antarabangsa

bertujuan meningkatkan keselamatan pelayaran dengan menetapkan piawaian dan



amalan terbaik yang seragam. Pada tahun 2024, IALA telah menjadi organisasi antara
kerajaan (IGO) yang berperanan mengukuhkan kerjasama antara negara ahli,
industri, dan pakar teknikal bagi memastikan sistem navigasi maritim yang lebih

terselaras di seluruh dunia.

Kementerian Pengangkutan Malaysia merakamkan setinggi-tinggi penghargaan
kepada semua kementerian dan agensi yang telah menyumbang kepada kejayaan ini,
khususnya Kementerian Luar Negeri atas kerjasama erat dan sokongan padu dalam
memastikan kejayaan Malaysia dalam pemilihan ini. Kementerian Pengangkutan
Malaysia juga menghargai sokongan Negara Ahli terhadap pencalonan Malaysia dan
bertekad untuk terus menyumbang kepada misi IALA dalam meningkatkan
keselamatan dan kecekapan maritim di peringkat global. Malaysia kekal komited
dalam mematuhi piawaian maritim antarabangsa serta memperkukuh kerjasama

dengan rakan strategik global dalam menerajui navigasi maritim.

